
Ṯabrat n arrasul Bulus
ɣar ȓmuminin n Ayṯ-Kulus

Lmuqaddima

1 1Nec ḏ Bulus ḏ arrasul n Ƹisa Lmasiḥ s ȓxaḍar n
Arebbi, akiḏi umaṯneɣ Timuṯawus. 2Uriɣ ṯabrat-

a i wawmaṯen iy ḏi iǧa lʼiman iǧan ḏ ṣṣaliḥin ḏi
ṯendint n Kulus. Akiḏwem yiȓi arḍa ḏ ȓehna zi Arebbi
Babaṯneɣ.

Ccuker ḏ ṯẓaǧiṯ n arrasul Bulus x ȓmuminin
3Neccin ȓebda netcekkar Arebbi Babas n Siḏiṯneɣ

Ƹisa Lmasiḥ xmi ḏas ntettar xawem. 4Liʼanna netsȓa
xawem x lʼiman nwem iy ḏaywem x Ƹisa Lmasiḥ
ḏ ȓemḥibbeṯ nwem iy teggem i ṣṣaliḥin marra.
5–6 Lʼiman-a ḏ ȓemḥibbeṯ-a tasen-d zi lʼamal nni
itwaxemmȓen i kenniw ḏeg ujenna. Tuɣa ṯesȓim
xas ḏeg wawaȓ n ȓḥaqq iƹni ḏi Lʼinjil iy ɣarwem d
yuwḍen. Ḏi marra ddunect-a Lʼinjil-a itarew itemɣar,
mamc ƹaweḏ ixeddem jarawem zeg wami iy ḏas
ṯesȓim ṯfehmem ḏ ṣṣaḥ arḍa n Arebbi. 7Amenni iy
ṯ ṯȓemḏem zeg wumaṯneɣ Pafras netta ḏ amsexxar
iƹizzen ḏi ȓxeḏmeṯ. Ixeddem nican i Lmasiḥ ƹlaḥsab
nneɣ. 8 Iƹaweḏ-aneɣ xawem x ȓemḥibbeṯ nwem
lʼaṣel n ȓemḥibbeṯ-a ḏ Arruḥ iqeddsen.
9X manaya zi nhar nni wami tuɣa nesȓa neccin

xawem, netɣima ntettar-as i Arebbi xawem bac aḏ

tƹemmarem s ṯusnaa x ȓxaḍar n Arebbi s marra
ȓƹaqeȓ ḏ ȓefhameṯ ig iticcen Arruḥ iqeddsen. 10Ḥima
aḏ tuyurem x yijjen n ubriḏ iy ḏas iticcen i Siḏiṯneɣ
lqima iy ḏas iteƹjiben marra. X ubriḏ-a aḏ tarwem
marra ȓexḏayem ṯiṣebḥanin aḏ tmernim ḏi ṯusna
nwem x Arebbi. 11Ntettar i Arebbi aḏ tjehḏem ḏi
marra ṯizemmar nwem ƹlaḥsab lquwwa nnes iǧan
ƹaḍima bac aḏ tbeddemaḏ teṣbaremmliḥ s ȓefraḥeṯ,
12 bac aḏ tcekkarem Babaṯneɣ wenni iy ḏawem
yucin ȓḥaqq aḏ tcarcem ḏi lwarṯ n ṣṣaliḥin ḏi nnur.
13 Isefȓeṯ-aneɣ zi ȓeḥkam n ṯaǧest isiweḍ-aneɣ ɣar
ȓmulk n Mmis iƹizzen. 14Zzayes netta isenjem-aneɣ
iƹni iɣfar-aneɣ ȓmuƹṣiyaṯ nneɣ.
15Mmis netta ḏ ṣṣifeṯ n Arebbi wenni war nzemmar

neccin aṯ nẓer. Netta ḏ amenzub iḥekkem x qaƹ
min d itwaxeȓqen. 16Zzayes netta iy zi d twaxeȓqent
qaƹ ṯimesȓayin ig iǧan ḏeg ujenna niɣ ḏi ṯmurṯ.
Waxxa tbanent-id niɣ war d tbinent ca. Niɣ ḏ lƹarcaṯ
niɣ ḏ lmemlakaṯ niɣ ḏ yinni iḥekkmen niɣ ḏ yinni
ijehḏen. Qaƹ ṯimesȓayin-a zzayes iy d twaxeȓqent,
twaxeȓqent-as-d i netta. 17Ḏ netta ig iǧan qbeȓ
x ṯmesȓayin qaƹ u x dsas nnes iy tmunent qaƹ
ṯimesȓayin. 18Ḏ netta iy iǧan ḏ azeǧif n ddat iƹni n
jmaƹeṯ n ȓmuminin. Ḏ netta ig iǧan ḏ amezwaru, ḏ
netta ig iǧan ḏ amenzu zeg imettinenc bac ḏ netta

a1.9 Ṯusna nettaṯ ḏ lmaƹrifa.
b1.15 Amenzu netta ḏ ifxeddi, qqaren-ṯ i uḥenjir iy d ixeȓqen ḏ
amezwaru.
c1.18 Siḏna Ƹisa netta ḏ amezwaru zi marra yinni iy d ɣa ifaqen
zeg imettinen war ḏewwiȓen ca aḏ mmṯen aɣarsen ṯiȓi ddat ḏ
jḏiḏ n lƹaḍama. Xzar Ṯabrat wis waḥit ɣar ȓmuminin zi Ayṯ-
Kurinṯ, uḏem wis 15, lʼayaṯ 35-57.

iy ɣa yiȓin ḏ amezwaru ḏi ṯmesȓayin qaƹ. 19 Liʼanna
iƹjeb-as i Arebbi aḏayes isezḏeɣ ḏi Mmis qaƹ min
ɣares. 20Ṯumma isemṣȓaḥ Arebbi qaƹ ṯimesȓayin i
yixef nnes ig iǧan ḏi ṯmurṯ niɣ ḏeg ujenna iƹni igga
ȓehna s iḏammend n Mmis iy yuzzȓen x ṣṣalib.
21Kenniw tuɣa qbeȓ tiggwjem x Arebbi tmenɣam

akiḏes s ȓaƹquȓaṯ nwem teggem ṯimesȓayin ḏ
ṯiƹeffanin. 22Walakin ȓexxu lla, Arebbi isemṣȓaḥ-
kenniw akiḏes s ddat n Lmasiḥ iƹni s ȓmewṯ nnes
bac akenniw iqeddem zzaṯes ṯeṣfam bȓa ȓƹib war
ḏinni bu wi kenniw iy ɣa itahamen. 23Walakin labud
aḏ teqqimem ḏi lʼiman nwem nican aḏ tbeddem x
dsas, war ṯsemmḥem ca ḏi lʼamal n Lʼinjil tuɣa iy
tesȓim. Lʼinjil-a twabeccarent zzayes qaƹ ṯimesȓayin
itwaxeȓqen swadday ujenna, u nec Bulus ḏewȓeɣ ḏ
axeddam nnes.

Ȓxeḏmeṯ n arrasul Bulus ḏi jmaƹeṯ n ȓmuminin
24Ȓexxu nec farrḥeɣ x minxef tƹeddabeɣ ƹlaḥsab

kenniw. Liʼanna ḏi ddat-a inu kessiɣ ȓḥaqq inu zi min
ƹaḏ ineqqṣen zeg uƹeddeb nni n Lmasiḥ ƹlaḥsab
ddat nnes iƹni jmaƹeṯ n ȓmuminin.e 25 Jmaƹeṯ-a
ḏewȓeɣ ɣares nec ḏ ijjen n uxeddam nnes ƹlaḥsab
lwajib nni zi Arebbi iy ḏayi d immucen bac akenniw
beccareɣ s wawaȓ ikmaȓ n Arebbi. 26Awaȓ-a netta
ḏ ȓmaƹna nni iy tuɣa inuffaren ḏi zmanaṯ ḏ ljilaṯ

d1.20 Iḏammen netta ḏ ddem.
e1.24 Ȓmaƹna n ljumla-ya iqseḥ cwayt bac at nefhem walakin
ṯessawaȓ x uƹeddeb n ȓmuminin. Neccin aɣarneɣ yiȓi can n
uƹeddeb amwenni iy xas ikkin x Lmasiḥ. Arrasul Bulusmaṯalan
ikka xas aṭṭas n uƹeddeb ḏi ȓeḥbes. Walakin netta min ma ikkin
xas iggi-ṯ s ȓefraḥeṯ.

iƹḏun, ȓexxu arrin-d xas ȓexbar ṣṣaliḥin. 27Niṯni
ixḍar-iṯen Arebbi bac aḏ xebbaren i yinni war ǧin ca
zi Ayṯ-Israʼil aḏasen inin mecḥaȓ imɣar ȓxir-a lƹaḍim
n ȓmaƹna inuffaren wanita. Min iƹna ȓmaƹna-ya?
Lmasiḥ netta iǧa ḏaywem, ḏ lʼamal n lƹaḍama.
28 Lmasiḥ-a netbeccar zzayes i yiwḏan, nnehha-

ṯen marra iḏsen, nseȓmaḏ-iṯen s marra ȓefhameṯ
bac a nqeddem iwḏan marra ḏi Lmasiḥ bȓa ca n
ȓƹib i Arebbi. 29X manaya nec xeddmeɣ, taḥȓeɣ
ḏi ȓxeḏmeṯ-a s marra jjehḏ nni n Lmasiḥ netta
isxeddam-ayi s ṯzemmar nnes.

2 1Cuf, xseɣ aḏ tessnem mecḥaȓ taḥȓeɣ ḏi
ȓxeḏmeṯ-a ƹlaḥsab kenniw ḏ yinni iǧan ḏi ṯendint

n Lawdukya ḏ marra yinni ƹemmarṣ ma ẓȓin
aɣembub inu. 2Rezzuɣ uȓawen nwem aḏ twacejjƹen
xmi ɣa munen ak wayawya s ȓemḥibbeṯ bac aḏ
tawḍem ɣar marra ȓxir nni ig iǧan ḏeg yijjen n
ȓefhameṯ ṯekmaȓ ḏ yijjen n ṯusna x ȓmaƹna inuffaren
n Arebbi iǧan ḏi Lmasiḥ. 3Ḏayes ḏi netta iy
twasnuffaren marra ȓkunuz n ȓefhameṯ ḏ marra
ȓkunuz n ṯusna.f 4Qqareɣ-awem manaya bac war
d itis ḥadd akenniw icmeṯ s wawaȓ nnes aḏawem
isneƹmiȓ ḏ ṣṣaḥ. 5Nec waxxa war ǧiɣ ca akiḏwem s
ddat inu aqayi akiḏwem s arruḥ inu, farrḥeɣ nec xmi
twaȓiɣ lƹibada nwem nican teggem-t ṯa s ṯa u mecḥaȓ
iy tbeddam ḏi lʼiman nwem ḏi Lmasiḥ.

Lḥurriya iy ɣarneɣ ḏi ṯuḏarṯ nneɣ ak Lmasiḥ
6 Iḏen, mammec ṯqebȓem Ƹisa Lmasiḥ amenni iy

ɣa ṯƹicem. 7 Itxeṣṣa-kenniw aḏ tiȓim ṯebnam x ḏsas

f2.3 Ṯusna nettaṯ ḏ lmaƹrifa.

nnes mliḥ, aḏ tiȓim ṯjehḏem ḏi lʼiman nwemmammec
iy kenniw seȓmaḏen, aḏ tiȓim tenfeyyaḍem s ccuker.
8Arrem-d ȓbaȓ nwem uȓa ḏ ijjen ma izemmar

akenniw isxarweḍ s lfelsafa niɣ s uɣeddaȓ nni ixwan
ƹlaḥsab ttaqalid n bnaḏem niɣ ƹlaḥsab lqawanin
iqḏimen n ddunect-a qa maci ƹlaḥsab Lmasiḥ.
9Liʼanna Lmasiḥ marra min iǧan n Arebbi izḏeɣ

ḏi ddat nnes. 10Kenniw ṯuḏarṯ nwem ṯekmaȓ ak
Lmasiḥ iǧan netta ḏ azeǧif itrayyan x marra yinni
iḥekkmen ḏ yinni ijehḏen. 11Dayes ḏi netta ƹaweḏ
iy ḏi ṯṭehharem walakin maci ḏ ijjen n ṭṭahareṯ iy
ggin s ifassen n bnaḏem lla, ṯṭehharem ṭṭabiƹa nwem
ṯaƹeffant qaƹ s yijjen n ṭṭahareṯ iggi-t Lmasiḥ.g 12 Iƹni
ṯenḍȓem akiḏes s ṭṭahareṯ nwem ḏeg waman, u
ƹaweḏ s ṭṭahareṯ nwem ḏeg waman ṯekkarem-d
akiḏes zi ȓmewṯ s lʼiman nwem ḏi ṯzemmar n Arebbi
wenni d isekkaren Ƹisa zi ȓmewṯ.
13Fa kenniw tuɣa ṯemmuṯem s wuȓawen nwem

ƹlaḥsab ȓmuƹṣiyaṯ ḏ ṭṭabiƹa nwem war iṭehharen ca,
walakin Arebbi iseddar-d kenniw ak Lmasiḥ wami
ḏaneɣ iɣfar qaƹ ȓmuƹṣiyaṯ nneɣ. 14 Imḥa amarwas
nni ig izemmmen xaneɣ aqaṯ ḍed nneɣ s Lqanun.
Manayenni iysi-ṯ iṣemmar-iṯ x ṣṣalib. 15Arebbi ikkes
ṯizemmar nni n yinni iḥekkmen ḏ yinni ijehḏen yarri-
ṯen axasen furrjen iwḏan ifḍeḥ-iṯen irbeḥ-iṯen x
ṣṣalib.
16 Iḏen war tejjam ḥadd akenniw iƹeyyeb x min

tettem niɣ x min ṯsessem niɣ x ca n ȓeƹyuḏaṯ iy
tiȓin kuȓ ƹam niɣ kuȓ char niɣ x nhar n ssebṯ n
g2.11 Arrasul Bulus issawaȓ ḏanita x yijjen ṭṭahareṯ ɣar ḏaxeȓ
nneɣ iƹni ḏi arruḥ nneɣ maci ḏ ijjen n ṭṭahareṯ ƹadi iy teggen
iryazen ḏi ddat.

lƹibada. 17Marra ṯimesȓayin-a niṯenti am ṯiȓi waha
n ṯmesȓayin nni iy d ɣa yasen, ṯimesȓayin nni n
ṣṣaḥ n Lmasiḥ. 18War tejjam uȓa ḏ ijjen n bnaḏem
akenniw isbeṭṭeȓ x ljaʼiza. Netta bnaḏem nni ḏ wenni
ig isemɣaren min iqesḥen ḏi ddin, isemɣar ƹaweḏ
lƹibada nni iy zi ƹebbḏen lmalaʼikaṯ. Issawaȓ aṭṭas ṯa
s ṯa x min iẓra zaƹma ḏi ca n lwaḥi nnes. Ȓƹaqeȓ
nnes yuff imɣar s ttakebbur. War ḏinni bu Arruḥ
iqeddsen, ḏinni lʼafkar nnes ixwan waha. 19Bnaḏem
nni isexṣar lƹalaqa ak wenni itrayyan ḏ azeǧif. Azeǧif
nni netta itḏebbar i ddat nnes amen-ṯekmaȓ wami
nettaṯ ṯmun s ipurṣuṯen ḏ ȓemfaseȓ nnes bac ddat
aḏ temɣar ƹlaḥsab min ixes Arebbi aḏ temɣar.
20Kenniw meȓa ṯemmuṯem ak Lmasiḥ i lqawanin

nni iqḏimen n ddunect-a, mayemmi ḏas teggem
array i lqanun nni axmi ƹaḏ tƹicem zzayes ḏi
ddunect-a? 21 Iƹni: "War kessi ca s ufus, war tqasa
ca, war tḥaḏa ca." 22 Lqawanin-a yina ssawaȓen x
can ṯmesȓayin iy ɣa ifnan xmi ɣa twaccent, niṯni ḏ
lqawanin ḏ useȓmaḏ n yiwḏan waha. 23Ḏ ṣṣaḥ, tɣiȓ-
asen i yiwḏan lqawanin nni am ḏaysen ȓefhameṯ
zaƹma x ssabab n lwajib n lƹibada nsen ḏ ddin
nsen iqseḥ u ƹaweḏ mecḥaȓ tzeyyaren x ddat n
bnaḏem.Walakin lqawanin-a war tƹiwinen uȓa ḏ ijjen
n bnaḏem bac war itseƹƹif ca ccehawaṯ n ddat nnes.

Lqawanin n yijjen n ṯuḏarṯ ḏ jḏiḏ

3 1 Iḏen fa wami twasnekkarem kenniw ak Lmasiḥ
u labud aḏ terzum s wuȓawen nwem ṯimesȓayin

nni iǧan ḏeg ujenna mani iqqim Lmasiḥ ɣar ufusi
n Arebbi. 2Rezzuṯ s wuȓawen nwem ṯimesȓayin
nni iǧan ḏeg ujenna, maci ṯinni ḏi ṯmurṯ. 3Minzi

zaƹma kenniw ṯemmuṯem, ṯuḏarṯ nwem aqa ṯnuffar
ak Lmasiḥ ḏi Arebbi. 4Xmi d ɣa itwaḍhar Lmasiḥ
iƹni wenni iǧan ḏ ṯuḏarṯ nwem, ȓexddenni akiḏes
tmeḍharem uȓa ḏ kenniw ḏi lƹaḍama.
5Xmanaya nɣeṯ min iǧan ḏaywem ḏi ṭṭabiƹa nwem

n ddunect-a iƹni lfasad ḏ min ixenzen ḏ ccehweṯ ḏ
ȓxaḍar aƹeffan ḏ ṭmaƹ ig iǧan netta am lƹibada n
lʼaṣnam. 6Ƹlaḥsab ṯimesȓayin-a iy d ɣa yasen nhar
n uɣḍab n Arebbi. 7Tuɣa qbeȓ ṯuyurem x ibriḏen-
a ṯƹicem ḏaysen. 8Walakin ȓexxu ṯimesȓayin nni
itxeṣṣa axawem ṯent ṯesbeƹƹḏem qaƹ iƹni aƹeṣṣab
ḏ uɣḍab ḏ ccerr ḏ ȓbaṭeȓ ḏ wawaȓen iƹeffanen iy
ṯeqqarem s uqemmum nwem. 9War sxerriqem ca
x wayawya ȓaḥeqqac ṯbeddȓem ṭṭabiƹa nni nwem
tuɣa ɣarwem qbeȓ ḏayes ixarwiḍen waha. 10Ȓexxu
kenniw ṯeggim ijjen n ṭṭabiƹa nneɣni ḏ jḏiḏ ƹaḏ
tḏewwaȓ-d ḏ jḏiḏ, ȓmaƹrifa nnes am ṣṣifeṯ n Lxaliq
nnes. 11War itɣimi bu uyunani niɣ ḏ aʼisraʼili, niɣ ḏ
wenni iṭehharen niɣ ḏ wenni war iṭehhiren ca, niɣ ḏ
abarbari niɣ ḏ aweḥciw,h niɣ ḏ ismeɣ niɣ ḏ wenni iǧan
ḥurr. Lla, Lmasiḥ netta ḏ marra, aqaṯ ḏi marra.
12 Iḏen kenniw ḏ ccaƹb muqeddes ixḍar-ikenniw

Arebbi ṯƹizzem xas. Labud aḏaywem ṯiȓi lḥanana
ḏ ȓxir ḏ ttawaḍuƹ ḏ ṣbar u marra bȓa ttakebbur.
13Ṣbareṯ ak wayawya. Meȓa can yijjen zzaywem
ɣares can lmuckil iy zzayes ɣa iceṯca x unneɣni,
itxeṣṣa ijjen aḏ ismeḥ i unneɣni. Mammec ḏawem
iɣfar Arebbi i kenniw, amenni iy ɣa ṯsemḥem i
yiwḏan. 14Ktar marra zi ṯmesȓayin-a ṯina itxeṣṣa aḏ
tesxeḏmem ȓemḥibbeṯ jarawem minzi ȓemḥibbeṯ-a
h3.11 Ḥarfiyan awaȓ-a aweḥciw netta ḏ asquṯi iƹni can iwḏan ḏ
ihamajiyen tuɣa zeddɣen ɣar ccamal n Lyunan ḏ Lʼiran.

tas-d am yijjen n usɣun ig ismunenmarra ṯimesȓayin-
a ḏeg yicten.
15 Jjem ȓehna n Lmasiḥ aḏ iḥkem ḏeg wuȓawen

nwem minzi kenniw ḏ ijjen n jmaƹeṯ iȓaɣa-yawem-
d aȓ ȓehna-ya. Kenniw ƹaweḏ cekkarem Arebbi.
16 Jjem awaȓen n Lmasiḥ aḏaywem zeḏɣen s marra
lbaraka nsen. S marra ȓefhameṯ itxeṣṣa ijjen aḏ
isefhem unneɣni, ijjen aḏ inha unneɣni. Ɣenjem s
wawaȓen n Zzabur ḏ lʼamdaḥ ḏ yizȓan ruḥiya akiḏes
ṯeggem ijjen n ccuker ḏeg wuȓawen nwem i Arebbi.
17Marra min teggem s wawaȓen niɣ s lḥasanaṯ,
itxeṣṣa aḏ teggem manaya marra ƹlaḥsab isem n
Siḏiṯneɣ Ƹisa azzayes tcekkarem Arebbi Babaṯneɣ.

Ȓuṣiyaṯ n ȓmuminin itḏeffaren Lmasiḥ
18A ṯimɣarin, ṭaƹent i iryazen ncent minzi manaya

ig iǧan ḏ lmaƹqul zi Arebbi.
19Ay iryazen, ḥibbem ṯimɣarin nwem war iǧi

aḏkisent twaqsḥem.
20Ay iḥenjiren, ṭaƹem i lwalidin nwem ḏi marra

ṯimesȓayin minzi manaya itƹejib-as i Siḏi Arebbi.
21Ay ibabaṯen, war tqehharem ca ṯarwa nwem bac

war tefciȓen ca.
22Ay isemɣan, ṭaƹeṯ i ayṯbab nwem n ddunect-a ḏi

marra ṯimesȓayin. Ṭaƹem-asen maci ɣir xmi ḏawem
tbeddan ɣar uzeǧif waha ḥima aḏasen ṯƹejbem.
Lla, ṭaƹem-asen s ȓxaḍar nwem akiḏwem ṯiȓi ijjen n
ṯiggwḏi ḏi Siḏiṯneɣ. 23Marra min teggem, teggem-ṯ
s ȓxaḍar nwem mammec ḏas ṯxeddmem i Siḏiṯneɣ
maci i iryazen. 24Kenniw ṯessnem ljaʼiza nwem aḏ
tiȓi ḏ ijjen n lwareṯ zi Siḏiṯneɣ. Netta umi ṯxeddmem
netta ḏ Siḏiṯneɣ Lmasiḥ. 25Cuf, wenni iḍeǧmen ataf

aḏ icc aƹmuḏ x min iḍeǧem. Arebbi war itegg bu s
wuḏemawen jar yiwḏan.

4 1Ay ayṯbab n isemɣan, ḏebbarem xasen x
isemɣan nwem s min iǧan nican ḏ ȓḥaqq nsen

aqa kenniw ṯessnem illa ɣarwem Bab nwem ḏeg
ujenna.

Ȓuṣiyaṯ ṯineggura
2Teggem lmejhuḏ s ṯẓaǧiṯ nwem, iȓim ƹlabal ḏi

ṯẓaǧit nwem cekkarem Arebbi. 3Ḏi nnefs n ȓweqṯ
ttarem-as i Arebbi xaneɣ bac aḏ irzem ṯawwarṯ i
wawaȓ nneɣ a nbeccar s ȓmaƹna inuffaren n Lmasiḥ
iy xef iy ǧiɣ nec ḏi ȓeḥbes. 4Ttarem-as i Arebbi bac
azzayes sfehmeɣ mliḥ i yiwḏan ƹlaḥsab min labud
aḏ iniɣ. 5Ƹiceṯ s ȓefhameṯ ag yinni iǧan ɣar barra
nwem war yuminen ca, rebḥeṯ ȓweqṯ nwem mliḥ. 6U
labud awaȓ nwem aḏ yiȓi ȓebda iccur s arḍa imeǧḥen
s ȓemȓeḥ bac aḏ tessnemmamc ɣa ṯarrem x kur ijjen.

Arrasul Bulus ḏ imƹacaren
nnes sawwaḍen-d sȓam i ȓmuminin

7Umaṯneɣ Tuciq akenniw ixebbar x marra min
teggeɣ ḏanita. Netta iƹizz xafi, itsexxar i Arebbi s
yijjen n ttiqeṯ. Netta ḏ axeddam itemƹacaren akiḏi ḏi
ȓxeḏmeṯ n Siḏiṯneɣ. 8Ssekkeɣ-ṯ-iḏ ɣarwem x cɣeȓ-a
wanita bac aḏ tessnemmamc neǧa neccin aḏ icejjeƹ
uȓawen nwem. 9Akiḏes umaṯneɣ Wanisamu netta iy
xaneɣ iƹizzen ḏayes ttiqeṯ, netta zi ṯmurṯ nwem. Yina
akenniw xebbaren marra min iweqƹen ḏeg umcan-
a.
10 Isawwaḍ-awem-d sȓam Aristarxus wenni iy kiḏi

iǧan ḏi ȓeḥbes-a. Isawwaḍ-awem-d sȓam uȓa ḏ

Marqus mmis n ƹzizes n Barnabas. Tuɣa weṣṣiɣ-
kenniw x Marqus-a, meȓa yusa-d ɣarwem reḥḥbeṯ
zzayes. 11 Isawwaḍ-awem-d sȓam ƹaweḏ Ƹisa
wenni umi qqaren Yustus. Ḏ yina waha ig iǧan ḏ
israʼiliyen zeg yinni itemƹacaren akiḏi ḏi ȓxeḏmeṯ-a
ƹlaḥsab ȓmulk n Arebbi, tcejjaƹen-ayi aṭṭas.
12 Isawwaḍ-awem-d sȓam Pafras netta ig iǧan

zi ṯmurṯ nwem, netta ḏ ijjen n uxeddam n Ƹisa
Lmasiḥ. Ȓebda itaḥeȓ ḏi ṯẓaǧiṯ ƹlaḥsab kenniw bac
aḏ tbeddem x dsas aḏ tiȓim ṯemɣarem ḏi lʼiman
nwem war ɣarwem itȓi bu ccekk ḏi marra min ixes
Arebbi. 13Nec cehhḏeɣ xas irebbeȓ xawem mliḥ ḏ
yinni ƹaweḏ iǧan ḏi ṯendint n Lawdukya ḏ yinni iǧan
ḏi ṯendint n Yirapulis.
14 Isawwaḍ-awem-d sȓam amƹizz nneɣ Luqa ig

iǧan ḏ aḍbib, akiḏes Dimas. 15Siwḍem-asen sȓam
inu i ayṯmaṯneɣ iy iǧan ḏi ṯendint n Lawdukya ḏ
wučmaṯneɣ Numibya ḏ jmaƹeṯ n ȓmuminin iy iǧan ḏi
ṯeddarṯ nnes.
16Xmi ɣa ṯeɣrem ṯabrat-a kenniw jarawem, ƹaweḏ

xzarem jmaƹeṯ n ȓmuminin at ɣren ḏi Lawdukya.
Xzarem ƹaweḏ kenniw ṯabrat nsen zi Lawdukya at
teɣrem.
17 Inim-as i Arkippus u labud aḏ tkemmȓeḏ lwajib n

ȓxeḏmeṯ iy ṯqebȓeḏ zi Siḏiṯneɣ.
18Qa nec ḏ Bulus s ṯira n ufus inu iy ḏawem d

sawwaḍeɣ sȓam ȓexxu. Feqḏem-ayi-d s snaseȓ inu
n ȓeḥbes-a. Akiḏwem yiȓi arḍa.

